
Na osnovu člana 8. alineja 18., a u vezi sa članovima 12.-15. prečišćenog teksta Statuta Fondacije 
za kinematografiju broj: 04-1-103/26 od 17.04.2026. godine, te u skladu sa Pravilnikom o 
procedurama i kriterijima izbora korisnika sredstava broj 04-1-48/25 od 29.7.2025. godine, 
Odlukom o izmjenama i dopunama Pravilnika o procedurama i kriterijima za izbor korisnika 
sredstava Fondacije za kinematografiju, broj: 04-3-41/26 od 29.01.2026.godine, te Odlukom o 
izmjenama i dopunama Pravilnika o procedurama i kriterijima za izbor korisnika sredstava 
Fondacije za kinematografiju, broj: 04-3-126-1/26 od 19.05.2026. godine, Upravni odbor Fondacije 
za kinematografiju na 7. hitnoj telefonskoj sjednici održanoj dana 11.06.2026. godine, donio je  
 
 
 

PRAVILNIK  
O ODABIRU PREDSJEDNIKA I ČLANOVA ŽIRIJA FONDACIJE ZA KINEMATOGRAFIJU  

 
 
I OPĆE ODREDBE 

Član 1. 
 

(1) Pravilnikom o odabiru Predsjednika i članova žirija Fondacije za kinematografiju (u 
daljem tekstu: Pravilnik) uređuje se procedura izbora Žirija, te daju Smjernice i kriteriji 
za postupak ocjenjivanja pristiglih prijava na Natječaj/Konkurs za izbor Žirija. 

 
Član 2. 

 
(1) Žiri je povremeni organ Fondacije za kinematografiju. 
(2) Žiri čine Predsjednik i četiri člana. 
(3) Žiri vrednuje i ocjenjuje umjetničku vrijednost projekata. 
(4) Predsjednika i članove žirija imenuje Upravni odbor Fondacije iz reda filmskih stvaralaca 

i djelatnika i drugih djelatnika iz oblasti kulture, umjetnosti, nastavnog i naučno-
istraživačkog, kritičarskog i publicističkog rada nakon sprovedenog Natječaja/Konkursa 
za odabir predsjednika i članova Žirija, a potvrđuje Federalno ministarstvo kulture i 
sporta. 

(5) Upravni odbor sačinjava tekst Konkursa/Natječaja za odabir Predsjednika i članova žirija 
Fondacije za kinematografiju koji dostavlja resornom ministarstvu na saglasnost. 

(6) Konkurs/Natječaj za odabir predsjednika i članova Žirija objavljuje se na web stranici 
Fondacije i dvoje dnevnih novina. 

 
 
II OPĆI I POSEBNI KRITERIJI ZA ODABIR ŽIRIJA 
 

Član 3. 
 

(1) Obvezna dokumentacija potrebna za prijavu kandidata na Konkurs/Natječaj za izbor 
Žirija je:  

- Biografija sa adresom, brojem telefona i e-mail adresom; 

- Univerzitetska diploma (ovjerena kopija ne starija od šest mjeseci); 
- Uvjerenje o državljanstvu (original ili ovjerena kopija ne starija od šest mjeseci); 
- Prijava prebivališta CIPS (original ne stariji od 6 mjeseci); 
(2) U cilju sveobuhvatne i kvalitetne analize stručnosti osoba koje su se prijavile na mjesto 

člana Žirija, Upravni odbor će se u svom radu rukovoditi niže navedenim smjernicama i 
kriterijima. 

(3) Izabrani kandidati dužni su, po prijemu obavijesti o izboru za predsjednika odnosno 
člana Žirija, dostaviti potvrdu banke o transakcijskom računu, a najkasnije do 
održavanja konstitutivne sjednice Žirija. 
 

Član 4. 
(1) Opći uvjeti: 
 

- da je državljanin Bosne  i Hercegovine, 
- da nije podnio/neće podnijeti prijavu na Konkurs za izbor korisnika sredstava Fondacije 

za kinematografiju za pozicije sufinansiranja filmskih projekata u kalendarskoj godini za 
koju je konkurs/natječaj raspisan, u skladu s odredbom o sukobu interesa iz člana 25. 
Pravilnika o procedurama i kriterijima za izbor korisnika sredstava Fondacije za 
kinematografiju, o čemu se potpisuje Izjava o sukobu interesa i čuvanju povjerljivosti 
podataka i informacija. 

- Da nije na Listi korisnika čije prijave neće biti razmatrane, u smislu člana 59. Stav 2. 
Pravilnika o procedurama i kriterijima za izbor korisnika sredstava Fondacije za 
kinematografiju. 

 
(2) Posebni uvjeti:   
 

1.  Višegodišnje iskustvo u realizaciji/proizvodnji filmskih projekata ili drugih projekata u 
audiovizuelnoj oblasti (maksimalno 40 bodova).  

 
Višegodišnjim iskustvom smatra se ispunjenje jednog ili više dole navedenih kriterija:  

- relevantno akademsko obrazovanje, 
- autorski i izvođački radovi u oblasti proizvodnje filmskih projekata ili neke druge   djelatnosti 

u audiovizualnoj oblasti, 
- objavljeni naučni i 
- publicistički tekstovi. 

 
2. Iskustvo rada u audiovizuelnoj, a posebno filmskoj djelatnosti  (maksimalno 30 bodova) 

 
Pod iskustvom rada u filmskoj djelatnosti i audiovizualnom stvaralaštvu smatra se jedan ili više od 
dole navedenih kriterija: 

- autorski i izvođački radovi u  oblasti proizvodnje filmskih projekata ili 
- neke druge komplementarne djelatnosti u audiovizuelnoj oblasti. 

 
3. Zapaženi rezultati ostvareni u oblasti kinematografije (maksimalno 30 bodova) 

Pod zapaženim rezultatima u oblasti  kinematografije smatra se postignuti uspijeh u 
produkcijskom, autorskom, izvođačkom radu u oblasti proizvodnje filmskih projekata ili neke druge 
komplementarne djelatnosti u audiovizuelnoj oblasti, te ukoliko je kandidat autor značajnih 
objavljenih filmskih kritika, analiza, eseja ili naučnih/publicističkih radova iz oblasti audiovizuelne 
djelatnosti, objavljenih u relevantnim medijima, stručnim publikacijama ili naučnim časopisima i sl.  
 

Član 5. 
 

(1) Maksimalan broj bodova koji kandidat za Žiri može dobiti je 100 bodova, odnosno 
maksimalan broj bodova po svakom od navedenih kriterija (40+30+30).  

(2) Tabela za ocjenu kandidata je Prilog 1 ovog Pravilnika. (Tabela 1)   
(3) Najviše dva člana žirija mogu biti iz iste oblasti audio-vizualnog stvaralaštva i 

kinematografije (npr. najviše dva producenta, dva glumca, dva režisera itd.), kako bi se 
izbjegao monopol prilikom odlučivanja, te omogućio što sveobuhvatniji pristup prilikom 
selekcije projekata. 

(4) U slučaju da više kandidata osvoji jednak broj bodova na rang listi, Upravni odbor može 
uzeti u obzir regionalnu zastupljenost prilikom izbora petočlanog stručnog žirija. 

 
 
III IMENOVANJE I RAD ŽIRIJA 

Član 6. 
 

(1) Nakon objavljivanja Konkursa/Natječaja za odabir Predsjednika i članova žirija Fondacije 
za kinematografiju (u daljem tekstu: Konkurs/Natječaj) bodovanje i rangiranje 
kandidata vrši Upravni odbor, o čemu se sačinjava Zapisnik koji sadrži rang listu sa 
naznačenim dodijeljenim bodovima za svakog kandidata.  

(2) Prvi rangirani kandidat ujedno je i Predsjednik Žirija. 
 

Član 7. 
 

(1) Nakon sačinjavanja Zapisnika i rang liste, te provjere da li je procedura završena u skladu 
sa kriterijima iz Konkursa/Natječaja i ovog Pravilnika, Upravni odbor potvrđuje listu od 
pet najbolje rangiranih kandidata. 

(2) Lista najbolje rangiranih kandidata objavljuje se na web stranici Fondacije, uz rok od 5 
dana za ulaganje prigovora. 

(3) Na objavljenu listu najbolje rangiranih kandidata, prigovor se može uložiti isključivo 
zbog postojanja sumnje na sukob interesa, pisanim putem. 

(4) Anonimni prigovori se neće razmatrati. 
(5) Prigovori izjavljeni nakon isteka roka iz stava 2 ovog člana, neće biti razmatrani. 
(6) U slučaju da se ustanovi postojanje sukoba interesa, na mjesto člana Žirija koji je u 

sukobu interesa će se imenovati prvi sljedeći rangirani kandidat sa liste prijavljenih 
aplikanata. Predsjednik Žirija ostaje kandidat koji je imao najviše bodova. 

(7) Po isteku žalbenog roka i odlučivanja po eventualnim zaprimljenim žalbama, Upravni 
odbor na sjednici donosi Odluku o imenovanju Žirija, koja se dostavlja Federalnom 
ministarstvu kulture i sporta na saglasnost.  

Član 8. 

 
(1) Nakon dobivanja saglasnosti od Federalnog Ministarstva kulture i sporta na Odluku o 

imenovanju Žirija, Upravni odbor donosi Rješenje o imenovanju Žirija kojim će se 
propisati prava i obaveze predsjednika i članova Žirija. 

(2) Žiri za svoj rad odgovara Upravnom odboru Fondacije za kinematografiju. 
(3) Upravni Odbor saziva konstituirajuću sjednicu Žirija na kojoj se zajednički utvrđuje 

mjesto i vrijeme početka rada, usvaja metodologija rada, te se Žiri posebno upoznaje 
sa odredbama Pravilnika o procedurama i kriterijima za izbor korisnika sredstava 
Fondacije za kinematografiju koje se odnose na rad žirija i bodovanje žirija. 

(4) Članovi Žirija dužni su potpisati Izjavu o sukobu interesa i čuvanju povjerljivosti 
podataka i informacija u skladu sa Pravilnikom o procedurama i kriterijima za izbor 
korisnika sredstava. 

(5) Predsjednik i članovi Žirija mogu biti razriješeni i prije isteka mandata ukoliko ne 
ispunjavaju obaveze utvrđene Zakonom, Pravilnicima Fondacije ili Rješenjem o 
imenovanju, zatim na lični zahtjev, te u drugim slučajevima propisanim zakonom ili 
aktima Fondacije. 

(6) Upravni odbor imenuje novog člana Žirija na mjesto razriješenog člana, na prvoj 
narednoj sjednici, na način da se imenuje prvi sljedeći rangirani kandidat sa liste 
prijavljenih aplikanata. Imenovanje novog člana žirija potvrđuje federalni ministar 
kulture i sporta. 

(7) U slučaju da izbor Žirija nije moguće realizovati zbog  nedovoljnog broja aplikanata ili 
drugih proceduralnih razloga, Natječaj/Konkurs će biti ponovljen, a zaprimljene prijave 
na Natječaj/Konkurs za izbor korisnika sredstava Fondacije će se razmatrati nakon 
okončanog Natječaja/Konkursa za odabir predsjednika i članova Žirija i njihovog 
imenovanja. 
 

Član 9. 
 

(1) Mandat predsjednika i članova Žirija traje od donošenja Rješenja o imenovanju Žirija do 
okončanja procedure izbora korisnika sredstava Fondacije.  

(2) Predsjednik i članovi Žirija primaju naknade za svoj rad u skladu sa Pravilnikom o 
naknadama za rad na poslovima Fondacije za kinematografiju. 

(3) Sjednica Žirija održava se u prostorijama Federalnog ministarstva kulture i sporta. 
(4) U slučaju da bude podnešen zahtjev za uvid u ocjene žirija, Upravni odbor će postupati 

u  skladu sa Zakonom o slobodi pristupa informacijama. 
 

Član 10. 
 

(1) Tumačenje odredbi ovog Pravilnika daje Upravni odbor Fondacije. 
 

Član 11. 
 

(1) Ovaj Pravilnik stupa na snagu danom donošenja. 

(2) Stupanjem na snagu ovog Pravilnika prestaje da važi Pravilnik o odabiru predsjednika i 
članova Žirija Fondacije za kinematografiju broj: 04-3-49/22 od  26.05.2022. godine i 
Poslovnik o radu žirija Fondacije za kinematografiju broj: 04-3-142/21 od 
8.2.2021.godine, Pravilnik o odabiru predsjednika i članova žirija fondacije za 
kinematografiju broj: 04-1-134/25 od 31.10.2025.godine, te Odluka o izmjenama i 
dopunama Pravilnika o odabiru predsjednika i članova žirija broj: 04-3-117/26 od 
19.05.2026. godine. 

 
 
 
 Broj: 04-1-141/26  
Sarajevo, 11.06.2026. godine   

ČLANICA UPRAVNOG ODBORA 
 

_________________________ 
Alma Cerić 

 
ČLANICA UPRAVNOG ODBORA 

 
__________________________ 

Emina Ganić 
 


